
Бұл — Эла... 
Ал мынау — Эланың үйі. 
Анау тұрған Эланың бақшасындағы алма ағашы.

Эла бұл ағашты жақсы көретін, 
өйткені ағаштың басына өрмелеп 
шығып, сонау алыстағы ауылдарға 
қарауға болатын. 

Бірақ оқу басталып, кітап-дәптерін 
арқалап мектепке баруына тура келді. 
Оқу-сызуды үйрену қандай қиын еді. 

Оқытушысы: «Еш жалықпай қайталай берсеңдер, 
әлі-ақ үйреніп кетесіңдер!» — деп айтатын, бірақ 
Эла сабаққа барғанды мүлде ұнатпайтын. 
Алма ағашқа шығып алып жайбарақат отырғаны 
жақсы еді одан да.  

ҚАЗАН айының соңғы күні. Сабақтан қайтып 
келе жатып Эла: «Осымен жетер», — деді де, 
сөмкесін бір жаққа лақтыра салып, бақшаға 
қарай жүгірді. 
Ең алыстағы ауылды көру үшін ағаштың 
ұшар басындағы бұтаққа қарай өрмеледі. 
Қап, әттеген-ай, бұтақ Эланың салмағын 
көтере алмай, шатыр-шұтыр етіп сынды да, 
Эла жерге құлап түсті.

Дәрігер: «Қолыңа бір гипс 
жетеді, қабырға сүйегің 
уақыт өте өзі жазылады. 
Бірақ аяғыңа міндетті 
түрде ота жасалуы керек. 
Артынша бірнеше ай 
физикалық ем жүргіземіз. 
Сол себепті мектепке бара 
алмайсың, өйткені ол кезде 
жаттығулар жасап, қалпыңа 
келуің керек. Қысқасы, қыс 
бойы демалыстасың!» — 
деді Элаға. 

«АЛАҚАЙ, САБАҚТАН 
ҚҰТЫЛДЫМ!».

